2026ko otsailaren 23an
Unión del Pueblo Navarro talde parlamentarioari atxikitako foru-parlamentari Francisco Javier Trigo Oubiña jaunak 11-26/PES-00023 idatzizko galdera egin zuen. Hona hemen Nafarroako Gobernuko Kultura, Kirol eta Turismoko kontseilariak horretaz ematen dion informazioa: 
1. Ba al dago higiezinaren plano-jasotze egokirik?
Bai, 2014. urtean Caparrosoko Udalak “El Cristo” eraikinaren planoak egitea agindu zuen. Neurketa eskaner laser bidez eta drone bat erabiliz egin zen; horrenbestez, planoen irudikapena metriko eta geometrikoki zintzoa da.
2. Egin al dira aurretiazko azterlanak informazio espezializatua eskuratzeko higiezinaren egituraren kontserbazio egoerari buruz?
Bai, 2015. urtean Caparrosoko Udalak Caparrosoko Kristoa birgaitzeko proiektua agindu zuen. Aurrekontua 1.593.958,81 eurokoa zen, BEZa barne, eta 5 fasetan antolatuta zegoen. Haietako lehena, batik bat, burua, kaperak eta dorrea sendotzea zen, eta exekuzio materialerako aurrekontua 674.472,73 eurokoa zen. Udalak, lehen faseari ekonomikoki aurre egin ezinik, proiektuaren idazleari lehen fasea doitzeko eskatu zion 2017an, dorrea sendotzeko eta birgaitzeko lanak bakarrik egiteko. Alabaina, 2018ko apirilean, proiektua idazten bukatzen ari zirelarik, buruko gangaren zati batek behea jo zuen, eta ondorioz, kolokan gelditu zen eraikinaren oreka, zer bilakaera izanen zuen nekez aurreikusteko moduan; hori dela eta, aurreikusitako lanak ez dira egiten ahal esku hartzen duten teknikarien eta langileen segurtasuna arriskuan jarri gabe. Egoera horrek harrezkero gauzatutako jarduketak baldintzatu ditu.
2021ean, Udalak gangak sendotzen espezializatutako bi arkitektori agindu zien honako txosten hau egiteko: Caparrosoko Kristoren elizan jarduteko azterketa, egiturazko kalkulua eta gomendioak eta haiei dagokien jarduketa-plana. Vianako Printzea Erakundea-Kultura Zuzendaritza Nagusiko Ondare Historikoaren Zerbitzuko teknikariek jakinarazi zutenez, bi dokumentuek funtsezko gai hau alde batera uzten zuten: nola eduki azaldutako lanak egin behar zituzten langileen eta teknikarien segurtasuna bermatzeko bitarteko lagungarriak eta babes-neurriak.
2024an, Ondare Historikoaren Zerbitzuak ondarea kontserbatzen eta zaharberritzen espezializatutako arkitekto bati agindu zion dokumentu tekniko hau idaztea: “Buruaren eta dorrearen egituraren portaeraren azterketa eta etorkizunean esku hartzeko proposamenak”.
3. Teknikari espezialisten laguntza eskatu al da higiezinaren egoera azter dezaten?
Bai, orain arteko lan guztiak ondare historikoko eraikinak zaharberritzen espezializatutako arkitektoek egin dituzte. 2021ean egindako dokumentuak idatzi zituzten bi arkitektoetako bat Manuel Fortea da, ganga historikoetan espezializatutako arkitektoa, eta 2024ko dokumentu teknikoa idatzi duen arkitektoak (Juan de Dios de la Hoz) sendotzeko obrak zuzendu ditu Lorcako lurrikarak egitura egonkortasuna arriskuan nabarmen jarritako eraikinetan. 
4. Teknikariek aztertu al dituzte, dagozkion segurtasun neurriak hartuta, gangak desmuntatzeko, egitura sendotzeko eta balorazioa egiteko gauzatzen ahal diren jarduketak?
Bai, 2024an egindako dokumentuak azterketa hori egin zuen, eta gangak desmuntatzeko eta egitura sendotzeko segurtasun neurri egokiak zehaztu zituen.
Une honetan eta azterketa horren ondorioz, Vianako Printzea Erakundea-Kultura Zuzendaritza Nagusiko Ondare Arkitektonikoaren Atala Caparrosoko Udalarekin elkarlanean ari da dagokion exekuzio-proiektua egiteko lizitazio baldintzen agiria egiteko.
Horixe jakinarazten ahal dut, Nafarroako Parlamentuko Erregelamenduaren 215. artikuluan xedatutakoa betez.

